D Band Wombat giz iz sit em Ougste 2003. Dr Aalas isch am Nobi sini Maturaarbeit übere Ska xi. Dadrzue het är dr Sandmaa gschribe. Um das Lied zspile hez Bläser brucht u so isch usem Überblibsu vo de „Dispersion Seals“ (Tain (Gitarre), Gubi (Schlagzüg), Jasi (Gsang), Nobi (Gitarre und Gsang) unger Zuezug vom Domi (Trompete), em Lori (Bass) und dr Däne (Saxophon) es neues Gefüge entstande. Zu dere Zyt si no au Sibe are witerfüherende Schueu xi. Zämä hei si sech fürne gmeinsame musikalische Wäg entschide. D Ziu si in erster Linie Spass z ha und sech ir Gruppe chönne witerzentwickle. Ir Startphase si sowou nöii Lieder gschribe, wie o bereits bestandeni Lieder vo de „Dispersion Seals“ igüebt u veränderet worde. Die neue Bandmitglider hei i dere Zyt no nid sehr viu Freirüm gha, wüus voraum drum isch gange gli mau es paar Songs zämä zha. Di neue Songs si meistens im Plenum entstande. Ds heisst, es isch öper mitere neue Liedidee cho und de isch besproche und jamet worde, ws me drus chönnt mache. So hei sech ou die neue Mitglider gli e mau o musikalisch id Band chönne integriere. So si bis zum 1. offizielle Konzert vom 27. März 2004 im Stärne z Bollige 12 Lieder entstande. Uf dä Uftritt im Stärne hei si sech näbst intensive Bandprobe miteme Konzärtli (aso s ertse inoffizielle Konzärt) ar Geburiparty vom Gusti und vom Jönu vorbereitet, wo Änds Jäner 04 isch xi. Ds Konzärt z Bollige hei mr mit „Two Left Feet“ zämä organisiert u bestritte. Aues isch dert guet über d Bühni gange u am erste Konzert hei sis gschafft und es usverchoufts Huus häre bracht. Im Summer si Uftritte im Tangosaal ar Abschlussparty vor Theatergruppe (widr mit „Two Left Feet“) und es chlis Geburikonzärtli für e Fäbu gfougt. Überd Summerferiä isches du chli stiuer worde um d Band Wombat. Problem wi längi Feriä und grüene Urloub hei am Bandbetrieb doch erheblech gschadet. Fählendi Motivation und fählendi Uftrittsmüglechkeite si da nid gad förderlech xi, damit si us däm Loch widr si use cho. Dadrfür hez e neui Motivationssprütze brucht, u die isch ou cho. Paradoxerwis isches ere Bekanntschaft us der RS z verdanke, ds d Band im aargouische Brugg het chönne ufträtte. Sofort isch d Motivation wider da xi und d Probe si wider konstruktiv verloffe. Am 4. Dezember het Womabt zämä mit de Beefeaters und zur Abwächslig widr mau mit „Two Left Feet“ zämä e Skaabe gfüut. Und e Wuche druf si si mit „Metanol“ zämä im Konkurs z Bremgarte uf dr Bühni gstange. Ds isch für ds Jahr z letzte Konzert xi vo de oustralische Bütutier us Bärn. Doch bevor si i ihri verdiente Winterferiä hei chönne, si si no ine nöie Bandrum züglet. Us emne chaute Bandrum, ohni WC und ohni fliessends Wasser, si si vo Chüniz nach Bäup züglet u hei dert Ungerschlupf gfunge imene warme, mit WC bestückte und fliessend Wasser usgstatete Bandrum. Dert chöi si dank dä „Downer“s sicherlech mau überwintere u chöme nächst Jahr widr zrügg ufd Bühni. 

